
 

 

 

ᑐᓴᒐᒃᓴᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦᑕ ᑎᑎᖅᑲᖁᑎᖓ ᓈᓴᐅᑎᓕᒃ: 11MN034 

 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᑐᓂᓯᔪᑦ ᐃᓱᒪᒃᓴᖅᓯᐅᕆᒃᑲᓐᓂᕐᓂᕐᒧᑦ ᐅᓂᑉᑳᒥᑦ ᐊᒻᒪᓗ ᐃᒪᓐᓈᖅᑑᑕᐅᔪᓂᒃ 

ᐊᒡᓃᑯ ᐄᒍ ᐅᔭᕋᖕᓂᐊᖅᑐᓕᕆᔨᒃᑯᑦ “ᑕᓯᕐᔪᐊᕐᒥᑦ ᐅᐃᒍᒋᐊᖅᓯᓂᕐᒧᑦ” ᐱᓕᕆᐊᖅ ᑐᒃᓯᕋᐅᑎᖓᓄᑦ, ᑕᓯᕐᔪᐊᕐᒥᑦ ᒎᓗᒧᑦ 

ᐅᔭᕋᒃᑕᕆᐊᕐᒧᑦ 

ᐃᖃᓗᒃᑑᑦᑎᐊᖅ, ᓄᓇᕗᑦ – ᑲᑕᒑᕆᕝᕕᒃ 17, 2023 – ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ (ᐊᕙᑎᓕᕆᔨᒃᑯᑦ 

ᐅᕝᕙᓘᓐᓃᑦ ᑲᑎᒪᔩᑦ) ᑐᓂᓯᓚᐅᖅᑐᑦ ᐃᓱᒪᒃᓴᖅᓯᐅᕆᒃᑲᓐᓂᕐᓂᕐᒧᑦ ᐅᓂᑉᑳᒥᑦ ᐊᒻᒪᓗ ᐃᒪᓐᓈᖅᑑᑕᐅᔪᓂᒃ 

ᑕᓂᓯᓂᐊᕐᓗᑎᒃ ᖃᐅᔨᔭᐅᔪᓂᒃ ᑲᑎᒪᔩᑦ ᖃᐅᔨᓴᐃᓂᖃᖅᑎᓪᓗᒋᑦ ᐊᒡᓃᑯ ᐄᒍ ᐅᔭᕋᖕᓂᐊᖅᑐᓕᕆᔨᒃᑯᑦ (ᐊᒡᓃᑯᒃᑯᑦ) 

“ᑕᓯᕐᔪᐊᕐᒥᑦ ᐅᐃᒍᒋᐊᖅᓯᓂᕐᒧᑦ” ᐱᓕᕆᐊᖅ ᑐᒃᓯᕋᐅᑎᖓᓂᑦ (ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎ). ᓇᓗᓇᐃᔭᖅᓯᒪᓂᖓᑐᑦ 

ᑲᑎᒪᔩᑦ ᐅᓂᑉᑳᖓᓂᑦ, ᐊᕙᑎᓕᕆᔨᒃᑯᑦ ᖃᐅᔨᔭᖏᑦ ᐊᒻᒪᓗ ᐃᒪᓐᓈᖅᑑᑎᒋᔭᖏᑦ ᐱᓚᐅᖅᑐᑦ ᐅᔾᔨᖅᑐᑦᑎᐊᕐᓂᒃᑯᑦ 

ᐃᓱᒪᒃᓴᖅᓯᐅᕈᑎᖃᕐᓂᒃᑯᑦ ᑕᒪᓗᒃᑖᕐᒥᒃ ᐱᓕᕆᐊᒧᑦ ᐱᔾᔪᑎᖃᖅᑐᓄᑦ, ᐃᓱᒫᓘᑎᒋᔭᐅᔪᓄᑦ, ᐃᓄᐃᑦ ᖃᐅᔨᒪᔭᑐᖃᖏᑦ, 

ᓄᓇᖃᖅᖄᖅᑐᑦ ᖃᐅᔨᒪᓂᕆᔭᖏᑦ, ᐊᒻᒪᓗ ᑐᑭᓯᐅᒪᔾᔪᑏᑦ ᑐᓂᔭᐅᓚᐅᖅᑐᑦ ᑲᑎᒪᔨᓄᑦ ᖃᐅᔨᓴᐃᓂᖃᖅᑎᓪᓗᒋᑦ. 

ᐊᖏᔫᓂᖓᓄᑦ ᓇᓗᓇᕐᓂᐅᔪᖅ ᐱᑦᑕᐅᖏᑦᑐᓂᒃ ᑐᒃᓯᕋᐅᑕᐅᔪᖅ ᐱᑕᖃᕈᖕᓇᕐᓂᖓᓄᑦ, ᐊᑯᓂᐅᔪᒥᒃ 

ᖃᓄᐃᖓᓕᖅᑎᑦᑎᓂᖃᕐᓗᑎᒃ ᑐᒃᑐᓄᑦ, ᐊᒻᒪᓗ ᓇᓗᓇᕐᓂᖏᓐᓄᑦ ᑲᑎᑉᐸᓪᓕᐊᔪᓂᒃ ᖃᓄᐃᖓᓕᖅᑎᑦᑎᓂᐅᔪᑦ, 

ᒫᓐᓇᐅᔪᖅ ᑲᑎᒪᔩᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᖅ ᑲᔪᓯᑎᑕᐅᖁᙱᑕᖓᑦ. 

ᑲᑎᒪᔩᑦ ᖃᐅᔨᓴᐃᓂᖓᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᒥᑦ ᐱᒋᐊᓚᐅᖅᑐᖅ ᑎᕆᒡᓗᐃᑦ 2022-ᒥᑦ. ᐱᔭᐅᖕᒪᑦ 

ᑐᒃᓯᕋᐅᓯᐅᖅᑕᐅᔪᖅ, ᑲᑎᒪᔩᑦ ᓄᓇᓕᖕᒥᑦ ᑐᑭᓯᐅᒪᔾᔪᑏᑦ ᒥᒃᓵᓄᑦ ᑕᑯᔭᖅᑐᐃᓚᐅᖅᑐᑦ ᐊᒃᑐᖅᑕᐅᓯᒪᔪᑦ ᓄᓇᓕᖕᓂᑦ 

ᑭᕙᓪᓕᕐᒥᑦ, ᐊᒻᒪᓗ ᐅᐊᖕᓇᖅᐸᓯᖓᓂᑦ ᒫᓂᑑᐸᒥᑦ ᐊᒻᒪᓗ ᐅᐊᖕᓇᖅᐸᓯᖓᓂᑦ ᓴᔅᑳᑦᓱᐊᓐᒥᑦ ᓄᓇᓕᖕᓂᑦ 

ᓄᓇᖃᖅᖄᖅᑐᑦ ᐱᔪᖕᓇᐅᑎᖃᖅᑐᓄᑦ ᐃᓂᒋᔭᐅᔪᒥᑦ, ᑲᒪᔭᖃᖅᖢᑎᒃ ᑕᒡᕙᐅᖃᑎᒋᑉᓗᒋᑦ ᐱᓕᕆᐊᑉ ᒥᒃᓵᓄᑦ 

ᑲᑎᒪᖃᑎᒋᔭᐅᑉᓗᑎᒃ, ᓄᓇᖕᒥᙶᖅᑐᓂᒃ ᑲᑎᒪᑎᑦᑎᑉᓗᑎᒃ ᐊᒻᒪᓗ ᓯᕗᓂᐊᒍᑦ ᑲᑎᒪᓂᐅᑉ ᑲᑎᒪᑎᑦᑎᑉᓗᑎᒃ 

ᑲᖏᖅᖠᓂᕐᒥᑦ ᑲᑕᒑᕆᕝᕕᒃ 2022-ᒥᑦ, ᑐᒡᓕᐊᓂᑦ ᓯᕗᓂᐊᒍᑦ ᑲᑎᒪᓂᐅᑉ ᑲᑎᒪᑎᑦᑎᑉᓗᑎᒃ ᓇᑦᑎᐊᑦ 2023-ᒥᑦ, 

ᐃᓱᓕᖦᖢᑎᒃ 8 ᐅᑉᓗᓂᑦ ᑕᒡᕙᐅᖃᑎᒋᑉᓗᒋᑦ ᑭᑐᑐᐃᓐᓇᓂᒃ ᑲᑎᒪᑎᑦᑎᑉᓗᑎᒃ ᑲᖏᖅᖠᓂᕐᒥᑦ ᐊᒥᕋᐃᔭᕐᕕᒃ 12-ᒥᑦ 

20-ᒧᑦ, 2023-ᒥᑦ ᐱᓕᕆᐊᑉ ᒥᒃᓵᓄᑦ ᑲᑎᒪᑎᑦᑎᓃᑦ ᐃᓱᓕᖦᖢᑎᒃ ᑭᖑᓪᓕᖅᐹᒃᑯᑦ ᓄᓇᓕᖕᒥᙶᖅᑐᑦ 

ᑲᑎᒪᑎᑕᐅᓂᖏᓐᓄᑦ.  

ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎᒥᑦ, ᐊᒡᓃᑯᒃᑯᑦ ᐅᐃᒍᒋᐊᖅᓯᔪᒪᔪᑦ ᐊᑐᖅᑕᐅᓂᖏᓐᓂᑦ ᒫᓐᓇᐅᔪᖅ ᐃᓚᒋᔭᐅᔪᑦ 

ᐱᓕᕆᐊᕐᒥᑦ, ᐃᓚᓯᓗᑎᒃ ᓄᑖᓂᒃ ᐃᓚᒋᔭᐅᔪᓂᒃ, ᐊᒻᒪᓗ ᐅᐃᒍᒋᐊᕐᓗᒍ ᐊᐅᓛᖅᑎᑦᑎᓂᖅ ᐅᔭᕋᒃᑕᕆᐊᕐᒥᑦ (ᓲᕐᓗ 

ᐅᔭᕋᒃᑕᕆᐊᖅ ᐊᐅᓛᕐᓂᕆᓂᐊᖅᑕᖓ) 11-ᓄᑦ ᐅᑭᐅᓄᑦ 2043-ᒧᑦ ᑎᑭᓪᓗᒍ. ᐃᓚᖏᑦ ᐱᓕᕆᓂᓗᐊᖑᓂᐊᖅᑐᑦ 

ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᒥᑦ ᐃᓚᐅᔪᑦ: 

▪ ᐊᑐᖅᑕᐅᓂᖏᑦ ᑕᐃᒪᐅᔪᑦ ᐱᖁᑏᑦ ᐅᔭᕋᒃᑕᕆᐊᒦᑦᑐᑦ, ᐅᑭᐅᓗᒃᑖᖅ ᐊᑉᖁᑎ ᐊᒻᒪᓗ ᐊᒡᓃᑯᒃᑯᓐᓄᑦ 

ᐊᑉᖁᑎᒋᔭᐅᔪᖅ, ᐊᒻᒪᓗ ᐃᑎᕕᐊ; 

▪ ᐊᖏᒡᓕᒋᐊᕐᓗᒋᑦ ᓄᓇᒥᑦ ᐅᒃᑯᐃᖓᔪᒪᐊᕐᕖᑦ ᐃᓚᖏᓐᓄᑦ ᑐᕌᖅᑕᐅᔪᑦ ᓄᓇᐅᑉ ᐃᓗᐊᓂᑦ 

ᐅᔭᕋᒃᑕᖅᑐᓄᐊᕐᓂᐊᕐᓗᓂ ᐊᒻᒪᓗ ᐱᖁᑎᓕᐅᕆᒃᑲᓐᓂᕐᓗᑎᒃ ᐊᒻᒪᓗ ᐃᓗᐊᓄᐊᕐᕕᖕᓂᑦ ᓄᓇᐅᑉ 

ᐃᓗᐊᕐᓄᐊᕐᓂᐊᕐᓗᑎᒃ;  



 

 

▪ ᓴᓇᓗᑎᒃ ᐊᓄᕆᒧᑦ ᑲᐃᕕᑎᑕᐅᔪᓂᒃ 11-ᓂᒃ ᐊᓄᕆᒧᑦ ᑲᐃᕕᑎᑕᐅᔪᓂᒃ, ᐱᑕᖃᕐᓗᓂ ᑕᒪᒃᑯᓄᙵ ᐱᖁᑎᓂᒃ 

ᐊᒻᒪᓗ ᐊᑉᖁᑎᒥᑦ ᑕᐃᑯᙵᕐᓂᐊᕐᓗᓂ; 

▪ ᐃᓚᐅᓗᓂ ᑐᖅᖁᖅᑕᐅᔪᖕᓇᕐᓂᐊᕐᓗᑎᒃ ᐊᒃᑕᑰᖅᑕᐅᔪᑦ ᐅᔭᖅᖃᐃᑦ, ᕿᒪᒃᑎᑦᑐᑦ ᐊᒻᒪᓗ ᑕᕆᐅᓕᒃ ᐃᒪᖅ 

ᑯᕕᔪᖅ ᓄᖑᑎᖅᓯᒪᔪᑦ ᓄᓇᒥᑦ ᐃᓗᑦᑐᖅᓯᒪᔪᓄᑦ; ᐊᒻᒪᓗ 

▪ ᐱᓕᕆᐊᒃᓴᖅᑕᖃᒃᑲᓐᓂᖅᑎᑦᑎᓗᓂ ᐊᒻᒪᓗ ᓄᓇᓕᐊᓛᒥᑦ ᐱᖁᑏᑦ ᐱᓕᕆᔨᑖᖑᒃᑲᓐᓂᖅᑐᑦ 

ᐃᓂᑖᖅᑎᓐᓂᐊᕐᓗᒋᑦ.  

ᖃᐅᔨᓴᐃᓂᕐᒥᑦ ᑲᑎᒪᔩᑦ ᑐᓵᓚᐅᖅᑐᑦ ᐃᓱᒫᓘᑎᒋᔭᐅᔪᓂᒃ ᐃᓚᐅᓕᖃᑕᐅᔪᓂᑦ ᐊᒻᒪᓗ ᐊᒃᑐᖅᑕᐅᓯᒪᔪᖕᓇᖅᑐᓂᑦ 

ᑭᕙᓪᓕᕐᒥᑦ, ᐅᐊᖕᓇᖓᓂᑦ ᒫᓂᑑᐸ ᐊᒻᒪᓗ ᐅᐊᖕᓇᖓᓂᑦ ᓴᔅᑳᑦᓱᐊᓐᒥᑦ ᓄᓇᓕᖕᓂᑦ ᓇᓗᓇᕐᓂᖅᑕᖃᕐᓂᖅ ᑕᐃᒪᐅᖕᒪᑦ 

ᓱᓕ ᐱᔾᔪᑎᒋᑉᓗᒍ ᖃᓄᐃᑦᑑᓂᖓᑕ ᐊᒻᒪᓗ ᑎᑭᐅᑎᓯᒪᓂᕆᔭᖓᑕ ᐱᑦᑕᐅᖏᑦᑐᑦ ᐊᒃᑐᖅᓯᓂᐅᔪᖕᓇᖅᑐᑦ ᑐᒃᑐᐃᑦ 

ᐋᓐᓂᐊᖃᖅᑕᐃᓕᒪᓂᖏᓐᓄᑦ, ᐊᒥᓲᑎᒋᓂᖏᓐᓄᑦ ᐊᒻᒪᓗ ᐱᖅᖁᓯᕆᔭᐅᔪᓄᑦ ᐊᖏᒡᓕᒋᐊᕐᓂᖓᓄᑦ ᐅᔭᕋᒃᑕᕐᓂᖅ, 11 

ᐅᑭᐅᓄᑦ ᐅᐃᒍᒋᐊᖅᑕᐅᓂᖓ ᐊᐅᓛᕐᓂᖓᑕ ᐅᔭᕋᒃᑕᕆᐊᖅ ᐊᒻᒪᓗ ᓴᓇᔭᐅᕙᓪᓕᐊᓂᖏᑦ ᐊᒻᒪᓗ ᐊᐅᓛᖅᑎᑕᐅᓂᖏᑦ 

ᐊᓄᕆᒧᑦ ᑲᐃᕕᑎᑕᐅᔪᑦ ᑐᒃᓯᕋᐅᑕᐅᓂᖓᑐᑦ  ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎᒥᑦ. ᑲᑎᒪᔩᑦ ᑐᓴᓚᐅᕐᒥᔪᑦ 

ᐃᓚᐅᓕᖃᑕᐅᔪᓂᑦ, ᓄᓇᓕᖕᒥᑦ ᑭᒡᒐᖅᑐᐃᔪᓂᒃ ᐊᒻᒪᓗ ᑭᑐᑐᐃᓐᓇᓂᒃ ᐃᓱᒫᓘᑎᖃᖅᑐᑦ ᐅᐃᒍᒋᐊᖅᓯᓂᕐᒧᑦ 

ᑐᒃᓯᕋᐅᑎᒥᑦ ᐱᔪᖕᓇᖅᑐᓂᒃ ᑲᑎᑉᐸᓪᓕᐊᔪᓂᑦ ᖃᓄᐃᖓᓕᖅᑎᑦᑎᔪᓂᒃ ᐃᒪᑦᑎᐊᕙᖕᒧᑦ, ᐊᓂᖅᓵᖅᑐᖅᑕᑉᑎᖕᓄᑦ, ᐊᒻᒪᓗ 

ᑕᕆᐅᕐᒧᑦ ᐃᒪᕐᒧᑦ. 

ᐱᔾᔪᑎᒋᑉᓗᒋᑦ ᐊᓄᕆᒥᑦ ᑲᐃᕕᑎᑕᐅᔪᑦ ᒥᒃᓵᓄᑦ, ᑲᑎᒪᔩᑦ ᑐᓴᓚᐅᖅᑐᑦ ᓄᓇᓕᖕᒥᐅᑕᐃᑦ ᐊᒻᒪᓗ ᐃᓚᐅᓕᖃᑕᐅᔪᑦ 

ᐃᑲᔪᖅᑐᐃᖃᑦᑕᕋᓗᐊᖅᑎᓪᓗᑕ ᐊᒡᓃᑯᒃᑯᑦ ᓇᓂᓯᓂᐊᕐᓗᑎᒃ ᐊᓯᐊᒍᖔᖅ ᐆᒻᒪᖅᖁᑎᓕᐅᕆᔾᔪᑎᓂᒃ, ᐃᑲᔪᖅᑐᐃᖏᑦᑐᑦ 

ᐊᓄᕆᒧᑦ ᑲᐃᕕᑦᑐᓄᑦ ᐃᓂᒋᓂᐊᖅᑕᖓᓂᑦ. ᐃᓚᒋᔭᐅᔪᑦ ᓇᓗᓇᐃᓚᐅᖅᑐᑦ ᑲᑎᒪᔨᓄᑦ ᐃᑲᔪᖅᑐᐃᖏᓐᓂᕆᔭᖏᓐᓂᑦ 

ᐃᓂᒋᓂᐊᖅᑕᖓᑕ ᐊᓄᕆᒧᑦ ᑲᐃᕕᑎᑕᐅᔪᑦ ᐊᑐᓚᐅᕐᒪᑕ ᐊᖏᔪᒥᒃ ᓇᓗᓂᖃᖅᖢᑎᒃ 

ᖃᓄᐃᖓᓕᖅᑎᑦᑎᓂᐅᔪᖕᓇᖅᑐᓂᒃ ᑐᒃᑐᓄᑦ.  

ᑲᑎᒪᔩᑦ ᖃᐅᔨᒪᑎᓪᓗᒋᑦ ᐃᑲᔪᖅᑐᐃᓂᖏᑦ ᑭᕙᓪᓕᕐᒥᑦ ᓄᓇᓖᑦ ᐱᕈᖅᐸᓪᓕᐊᓂᕐᒧᑦ ᐃᑲᔫᑕᐅᓇᔭᕐᓂᖓ 

ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᖅ, ᑲᑎᒪᔩᑦ ᖃᐅᔨᓚᐅᖅᑐᑦ ᐊᖏᔪᒥᒃ ᓇᓗᓇᕐᓂᖅᑕᖃᖅᑐᖅ ᐊᖏᑎᒋᓂᖓᓄᑦ ᐊᒻᒪᓗ 

ᖃᓄᐃᖓᓕᖅᑎᑦᑎᔪᓇᕐᓂᖅ (ᐃᓚᐅᑉᓗᑎᒃ ᑲᑎᑉᐸᓪᓕᐊᔪᑦ ᖃᓄᐃᖓᓕᖅᑎᑦᑎᓃᑦ) ᑐᒃᓯᕋᐅᑕᐅᔪᖅ 

ᐊᖏᒡᓕᒋᐊᖅᓯᓂᐊᕐᓂᖓᓄᑦ ᐱᓕᕆᓂᐅᔪᓂᒃ, ᐃᓚᔭᐅᓂᖏᑦ 11 ᐅᑭᐅᒃᑲᓐᓃᑦ ᐅᔭᕋᒃᑕᕆᐊᖅ ᐊᐅᓛᕐᓂᖓᓄᑦ ᐊᒻᒪᓗ 

ᐊᓄᕆᒧᑦ ᑲᐃᕕᑎᑕᐅᔪᑦ ᐃᓂᐅᔪᒥᑦ ᖃᐅᔨᓴᖅᑕᐅᔪᖅ ᐊᒃᑐᖅᓯᓂᖃᕐᓂᐊᕐᓂᕆᔭᖓ ᐅᑯᓄᖓ: 

▪ ᐊᐅᓚᓂᖏᓐᓄᑦ, ᐊᒥᓲᑎᒋᓂᖏᓐᓄᑦ ᐊᒻᒪᓗ ᐋᓐᓂᐊᖃᖅᑕᐃᓕᒪᓂᖏᓐᓄᑦ ᖃᒪᓂᕐᔪᐊᖅ ᑐᒃᑐᖏᓐᓄᑦ; 

▪ ᐊᓂᖅᓵᖅᑐᖅᑕᑉᑕ ᖃᓄᐃᓐᓂᖓ;  

▪ ᐃᒪᐅᑉ ᖃᓄᐃᓐᓂᖓᓄᑦ ᑕᓯᕐᔪᐊᕐᒥᑦ ᐊᒻᒪᓗ ᐃᑎᕕᐊᓂᑦ; ᐊᒻᒪᓗ 

▪ ᐋᓐᓂᐊᖃᖅᑕᐃᓕᒪᓂᖏᓐᓄᑦ, ᐃᓅᓯᖏᓐᓄᑦ, ᐱᖅᖁᓯᖏᓐᓄᑦ ᐊᒻᒪᓗ ᓄᓇᒥᒃ ᐊᑐᖃᑦᑕᕐᓂᖏᓐᓄᑦ ᐃᓄᐃᑦ 

ᑭᕙᓪᓕᕐᒦᑦᑐᓄᑦ, ᐊᒃᑐᐊᓂᖃᕋᔭᖅᑐᑦ ᐱᑦᑕᐅᖏᑦᑐᒥᒃ ᐱᕈᖅᐸᓪᓕᐊᓂᖃᖃᑎᒌᒃᑐᓄᑦ 

ᖃᓄᐃᖓᓕᖅᑎᑦᑎᓂᐅᔪᖕᓇᖅᑐᓄᑦ.  

ᐃᓚᒋᔭᐅᔪᖅ, ᑲᑎᒪᔩᑦ ᖃᐅᔨᓚᐅᖅᑐᑦ ᐊᖏᔪᒥᒃ ᓇᓗᓇᕐᓂᐅᔪᓂᒃ ᑕᐃᒪᐅᔪᓂᑦ ᐅᕝᕙᓘᓐᓃᑦ ᐋᖅᕿᒋᐊᖅᓯᒪᔪᑦ 

ᐊᖏᓗᐊᖏᒋᐊᖅᑎᑦᑎᓃᑦ ᐱᓕᕆᐊᖑᔪᑦ ᒥᐊᓂᖅᓯᓂᖃᑦᑎᐊᕈᖕᓇᕐᒪᖔᑕ ᐱᑕᖃᖅᑕᐃᓕᓂᐊᕐᓗᒋᑦ ᐅᕝᕙᓘᓐᓃᑦ 

ᐊᐅᓚᓐᓂᐊᕐᓗᒋᑦ ᐱᑦᑕᐅᖏᑦᑐᑦ ᖃᓄᐃᖓᓕᖅᑎᑦᑎᓂᐅᔪᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᒥᑦ ᐱᔪᑦ ᑐᒃᑐᓄᑦ; 

ᐱᓗᐊᖅᑐᒥᑦ ᐃᓱᒪᒋᑉᓗᒋᑦ ᐱᒻᒪᕆᐅᔪᑦ ᓄᕐᕆᐅᕐᕕᐅᖃᑦᑕᖅᑐᑦ ᐊᒻᒪᓗ ᓄᕐᕆᐅᕌᓂᒃᑎᓪᓗᒋᑦ ᐅᑉᓗᕆᔭᐅᔪᑦ. ᑲᑎᒪᔩᑦ 

ᓇᓗᓇᐃᕐᒥᔪᑦ ᓇᓚᐅᑦᑖᖅᑕᐅᓯᒪᙱᑦᑐᑦ ᐱᑦᑕᐅᖏᑦᑐᑦ ᐊᒃᑐᖅᓯᓂᐅᔪᑦ ᑐᒃᑐᓄᑦ ᒫᓐᓇᑲᐅᑎᒋ ᐱᑦᑕᐅᖏᑦᑐᒥᒃ 

ᖃᓄᐃᖓᓕᖅᑎᑦᑎᓇᔭᕐᒪᖔᑕ ᐊᔪᙱᓐᓂᕆᔭᖏᓐᓂᒃ ᐃᓄᐃᑦ, ᐃᖅᕿᓖᑦ ᐊᒻᒪᓗ ᐊᓯᖏᑦ ᐃᖅᕿᓖᑦ ᓂᕿᖃᑦᑕᖅᑐᑦ 

ᑐᒃᑐᓂᒃ, ᐱᐅᖏᑦᑐᒥᒃ ᐊᒻᒪᓗ ᐊᑯᓂᐅᔪᒥᒃ ᖃᓄᐃᖓᓕᖅᑎᑦᑎᓂᖃᕈᖕᓇᖅᑐᑦ ᐃᓅᓯᖏᓐᓄᑦ, 

ᐋᓐᓂᐊᖃᖅᑕᐃᓕᒪᓂᖏᓐᓄᑦ ᐊᒻᒪᓗ ᐱᖅᖁᓯᖏᓐᓄᑦ. 

ᐊᓄᕆᒥᑦ ᑲᐃᕕᑎᑕᐅᔪᓄᑦ, ᑲᑎᒪᔩᑦ ᐃᑲᔪᖅᑐᐃᔪᑦ ᐱᓕᕆᐊᓕᖕᒥᑦ ᓇᓂᓯᓗᑎᒃ ᐊᓯᐊᓄᐊᕐᓂᐊᕐᓗᑎᒃ 

ᐊᑐᖅᑕᐅᔪᖕᓇᖅᑐᓂᒃ ᐆᒻᒪᖅᖁᑎᓕᐅᕆᓂᕐᓂᒃ, ᒥᒃᖠᒋᐊᕐᓗᒋᑦ ᐊᑐᖃᑦᑕᕐᓂᖏᑦ ᐱᑦᑕᐅᖏᑦᑐᓂᒃ ᐊᓂᐊᑎᑦᑎᔪᓂᑦ 



 

 

ᐊᒻᒪᓗ ᒥᒃᖠᒋᐊᕐᓗᒋᑦ ᐅᖅᓱᒥᑦ ᐱᑦᑕᐅᖏᑦᑐᑦ ᐊᓂᐊᑎᑦᑎᓂᕆᔭᖏᑦ. ᑲᑎᒪᔩᑦ ᖃᐅᔨᔭᖏᑦ ᐱᔾᔪᑕᐅᔪᒧᑦ ᑭᒡᓕᖃᖅᑐᑦ 

ᖃᐅᔨᓂᐊᕐᓗᑎᒃ ᓇᓗᓇᕐᓂᖃᕐᒪᑕ ᐱᑦᑕᐅᖏᑦᑐᓂᒃ ᖃᓄᐃᖓᓕᖅᑎᑦᑎᓂᐅᔪᖕᓇᖅᑐᑦ ᑐᒃᑐᓄᑦ ᐊᓄᕆᒥᑦ 

ᑲᐃᕕᑎᑕᐅᔪᓂᒃ ᐱᔪᓄᑦ ᑐᒃᓯᕋᐅᑕᐅᓂᖓᑐᑦ ᐊᒻᒪᓗ ᖃᐅᔨᓴᖅᑕᐅᓂᖓᑐᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎ, ᐊᔪᙱᑦᑐᒃᑯᑦ 

ᐱᑦᑕᐃᓕᑎᓪᓗᒋᑦ, ᐊᖏᓗᐊᖏᒋᐊᖅᑎᓪᓗᒋᑦ ᐅᕝᕙᓘᓐᓃᑦ ᐊᑐᓕᖅᑐᒥᒃ ᐊᐅᓚᑕᐅᓗᑎᒃ. 

ᑲᑎᒪᔩᑦ ᖃᐅᔨᓚᐅᕐᒥᔪᑦ ᓯᕗᓂᒃᓴᒥᑦ, ᐱᓕᕆᐊᓂᒃ ᐱᑕᖃᒃᑲᓐᓂᕐᓗᓂ ᐊᒻᒪᓗ ᖃᓂᑦᑐᒥᑦ ᖃᐅᔨᓴᐃᓂᕐᓂᑦ, 

ᓇᓗᓇᙱᓐᓂᖅᓴᐅᓕᕈᖕᓇᖅᑐᖅ ᖃᓄᐃᖓᓕᖅᑎᑦᑎᓂᕐᓂᑦ ᓇᓚᐅᑦᑖᕆᓂᕐᓄᑦ ᐊᒻᒪᓗ ᐊᖏᓗᐊᖏᒋᐊᖅᑎᑦᑎᓂᕐᓂᑦ 

ᖃᓄᐃᖓᓕᖅᑎᑦᑎᓂᐅᔪᑦ ᑐᒃᑐᑯᓂᑦ ᐊᒻᒪᓗ ᑲᑎᑉᐸᓪᓕᐊᔪᓂᑦ ᖃᓄᐃᖓᓕᖅᑎᑦᑎᓂᕐᓂᑦ 

ᓇᓗᙱᓐᓂᖅᓴᐅᑎᑦᑎᔪᖕᓇᖅᑐᓂᒃ ᐃᓚᖏᓐᓂᑦ ᐅᕝᕙᓘᓐᓃᑦ ᑕᕐᒪᒥᓗᒃᑖᖅ ᐱᓕᕆᐊᖃᕐᓂᐅᓂᐊᖅᑐᑦ, ᐱᓕᕆᓃᑦ 

ᐊᒻᒪᓗ ᐱᓕᕆᐊᖑᔪᒪᔪᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎᒦᑦᑐᑦ ᐱᓕᕆᐊᖑᓗᑎᒃ ᐱᔭᕆᐊᖃᙱᑦᑐᒥᒃ ᐊᒻᒪᓗ 

ᐊᒃᑐᖅᓯᓂᖃᕐᓂᐊᖏᓪᓗᑎᒃ ᐱᕈᖅᐸᓪᓕᐊᓂᖃᖃᑎᒌᒃᑐᑦ ᐃᓗᐃᑦᑑᑦᑎᐊᕐᓂᖏᓐᓄᑦ ᓄᓇᕗᒻᒥ ᓄᓇᑖᕐᕕᐅᓯᒪᔪᒥᑦ.  

ᑲᑎᒪᔩᑦ ᖁᔭᓕᔪᑦ ᐃᓚᐅᖃᑕᐅᓯᒪᔪᓗᒃᑖᓂᒃ ᖃᐅᔨᓴᐃᓂᕐᒥᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑕᐅᔪᒥᑦ ᐊᒻᒪᓗ 

ᑐᓂᓯᓚᐅᖅᑐᓂᒃ ᖃᐅᔨᒪᓂᕆᔭᖏᓐᓂᒃ, ᐊᑐᖅᓯᒪᓂᑯᖏᓐᓂᒃ ᐊᒻᒪᓗ ᐊᔪᙱᓐᓂᕆᔭᖏᓐᓂᒃ ᑲᑎᒪᔨᓄᑦ. 

ᐊᕙᑎᓕᕆᔨᒃᑯᑦ ᐃᓕᑕᖅᓯᔪᑦ ᐊᒻᒪᓗ ᖁᕕᐊᒋᔭᖏᑦ ᐊᑐᖅᓯᒪᔭᖏᑦ ᐃᓚᐅᖃᑕᐅᔪᓗᒃᑖᑦ ᐃᓚᐅᓂᐊᕐᓗᑎᒃ ᑲᑎᒪᔩᑦ 

ᑕᒡᕙᐅᖃᑎᒋᓗᒋᑦ ᑲᑎᒪᑎᑦᑎᓂᖏᓐᓂᑦ, ᐊᒻᒪᓗ ᑭᑐᓗᒃᑖᑦ ᖁᔭᓐᓇᒦᖅᑕᕗᑦ ᑲᑎᒪᖃᑕᐅᔪᒪᓂᖏᓐᓂᒃ ᑲᑎᒪᔩᑦ 

ᑕᒡᕙᐅᖃᑎᒋᓗᒋᑦ ᑲᑎᒪᑎᑦᑎᓂᖏᓐᓂᑦ, ᐊᒻᒪᓗ ᖁᔭᓐᓇᒦᖅᑕᕗᑦ ᑭᑐᓗᒃᑖᑦ ᑲᑎᑦᑐᒪᓂᖏᓐᓂᒃ ᐊᒻᒪᓗ 

ᐱᓕᕆᖃᑎᒋᔭᐅᓗᑎᒃ ᐱᓕᕆᐊᕐᒧᑦ, ᐊᒻᒪᓗ ᐃᒃᐱᒍᓱᒡᕕᖃᕐᓂᒃᑯᑦ ᖃᐅᔨᓴᐃᓂᖃᖅᑎᓪᓗᒋᑦ. 

ᐃᓱᒪᒃᓴᖅᓯᐅᕆᒃᑲᓐᓂᕐᓂᕐᒧᑦ ᐅᓂᑉᑳᒥᑦ ᐊᒻᒪᓗ ᐃᒪᓐᓈᖅᑑᑎᐅᔪᓂᑦ ᑕᑯᔪᓗᒃᑖᓄᑦ ᐱᔪᒪᒃᐸᑕ ᐃᓚᐅᔪᑦ ᑐᑭᓯᓐᓇᖅᑐᒃᑯᑦ-

ᐅᖃᐅᓯᒃᑰᖅᑐᒥᑦ ᐱᔾᔪᑕᐅᔪᓄᑦ ᑎᑎᖅᖃᐅᑎᒥᑦ ᑲᑎᒪᔩᑦ ᐃᓱᒪᓕᐊᖏᓐᓂᑦ. ᐃᓱᒪᒃᓴᖅᓯᐅᕆᒃᑲᓐᓂᕐᓂᕐᒧᑦ ᐅᓂᑉᑳᖅ, 

ᐱᔾᔪᑕᐅᔪᓄᑦ ᑎᑎᖅᖃᐅᑎ, ᐊᒻᒪᓗ ᐊᑐᖅᑕᐅᔪᓗᒃᑖᑦ ᐅᐃᒍᒋᐊᖅᓯᓂᕐᒧᑦ ᑐᒃᓯᕋᐅᑎᒥᑦ ᐱᔾᔪᑎᖃᖅᑐᑦ ᒪᓂᒪᔪᑦ 

ᐊᕙᑎᓕᕆᔨᒃᑯᑦ ᖃᕆᑕᐅᔭᒃᑯᑦ ᑕᑯᔭᐅᒋᐊᖅᑕᕐᕕᖓᓂᑦ ᑭᑐᑐᐃᓐᓇᓄᑦ ᐊᑎᓕᐅᕆᕝᕕᖕᒥᑦ ᐅᕙᓄ 

www.nirb.ca/project/125684. 

 

ᑎᑎᕋᖅᑐᖅ, 

 
ᑲᕕᖅ ᑲᓗᕋᖅ 

ᐃᒃᓯᕙᐅᑕᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

 

 

 

ᑐᑭᓯᐅᒪᔾᔪᑎᒃᑲᓐᓂᕐᓂᒃ ᐱᔪᒪᒍᕕᑦ,  

ᑐᓴᒐᒃᓴᓕᕆᔨᐅᔪᑦ ᖃᐅᔨᒋᐊᕐᕕᒋᔪᖕᓇᖅᑕᖓ: 

 

ᕈᐊᐃᔭᓐ ᐱᐅᕆ, ᒫᓐᓇᐅᔪᒥᑦ ᐊᖏᔪᖅᖄᖅ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ 

rbarry@nirb.ca 

